
Herri bazkaria eta estropada 
izan dira, ohi bezala, ekitaldi 
jarraituenak; eta berrikuntzak, 
txakurkrossa eta bideojokuen 
txapelketa, besteak beste

Beste urte batez, Amute-Kosta auzoko 
bizilagunek ederki ospatu dituzte be-
raien jaiak urriaren 3tik 5era, auzoko 
bizilagunek ezezik, beste hondarribiar 
askok ere biziki jarraitzen dituztenak, 
bertako ekitaldietan parte hartuaz.

Ostiralean, haurrentzako jokoak izan 
zituzten jaiei hasiera emateko eta hu-
rrengo egunean, ekitaldi mordoa izan 
zen Amuten. Besteak beste, umeent-
zako gaztelu puzgarriak eta pintura 
lehiaketa, eta hauekin batera, aur-
tengo nobedadeetako bat izan zena, 
txakurkrossa. Helduak aritu ziren lehe-
nengo txakurrekin erakustaldia egiten, 
eta ondoren, txikiek ere korrika egin 
zuten animalia hauekin.

Eguerdian, herri bazkaria egin zuten 
Amuteko auzo egoitzan eta arratsaldea 
eta gauera arte luzatu zen jaia. 

Igande goizean, egoitza auzolanean 
garbitu ondoren, bigarren eskuko 
azoka eta koadrilen arteko estropadak 
egin ziren eguraldi eta giro aparte-
koekin. Arratsaldean, aldiz, beste eki-
taldi berri bat izan zuten, umetxo zein 
gazte eta helduentzako bideojokuen 
txapelketa egin zuten.

APARTEKO GIROAN DISFRUTATU DITUZTE BIZILAGUNEK 
ZEIN KANPOKOEK  AMUTE-KOSTA AUZOKO JAIAK

ARGAZKIAK:  Xabier Sagarzazu

GKE honetako proiektuen zu-
zendari den Moncho Ferrer gure 
artean izan da, Itsas Etxean hit-
zaldia eskaini eta ondoren Klink 
elkartean egin den afari solida-
rioko gonbidatu nagusi gisa

Askok eta askok ezagutzen dute men-
di erdian zehar Indiako Annantapurren 
Vicente Ferrer Fundazioak egin duen 
garapen eta solidaritate lan itzela.

Lan hori ezagutzera emateko eta sent-
sibilizazioa egiteko, Hondarribian Vi-
cente Ferrer Fundazioa protagonista 
izan dugu urriaren 16an.

Alde batetik, Moncho Ferrer, Vicente 
sortzailearen seme eta gaur egun GKE 
honetako proiektuen zuzendaria, gure 
artean izan da, Itsas Etxean dokumen-
tala erakutsi eta hitzaldia ematen. Bes-
tetik, Ferrer bera eta Teresa Perales, 22 
domina paralinpiko dituen igerilaria 
eta fundazio honen laguna, ohorezko 
gonbidatu izan dira Vicente Ferrer 
Fundazioaren alde dirua biltzeko Klink 
Elkarteak antolatu duen afarian.

Guztira, 110 lagun bildu ziren otordu 
solidario honetan, eta beste 50 inguruk 
ezin izan zuten parte hartu, leku falta-
gatik. Ohi bezala, Klinken hornitzaileek 
generoa jarri dute eta bazkideek eta 
hauen emazteek egin dute lan sukal-
dean eta zerbitzeko lanetan.

Egun hau Sport Mundik, Klinkek eta 
Udalak antolatu dute elkarlanean.

VICENTE FERRER FUNDAZIOAREN LANARI BURUZKO 

SENTSIBILIZAZIO EGUNA BURUTU DA URRIAREN 16AN
ARGAZKIAK:  Xabier Sagarzazu

Badatoz, beste behin, Hondarribiko Ne-
guko Jardunaldiak, euskarazko aisialdi 
ekitaldiak sustatzeko Udal Euskara Zer-
bitzuak antolatzen dituenak.

Hasi, urriaren 28an hasiko dira, Lupe Le-
kuonak egingo duen umeentzako ipuin 

kontaketarekin, eta amaitu, era berean 
amaituko dira, abenduak 30an.
Bi hilabete hauetako tartean, izango da 
euskaraz eta euskararekin gozatzeko 
aukera asko.

Azaroak 14an, Hiru helduentzako ant-
zerkia ikusgai izango da Itsas Etxean eta 
azaroaren 29an, umeentzat izango da 
antzerkia, Zapata Gorriak, Amuteko auzo 
elkartean.Ohi bezala, Txiste Grafikoen 
Lehiaketako lanen erakusketa egingo da, 
azaroaren 11tik 22ra, eta azken egun ho-
netan, sari-ematea izango da Arma Pla-
zako interpretazio gunean.

Azaroak 16an, bertso afaria izango da 
Itsas Lur elkartean, Amets Arzallus eta 
Maialen Lujanbiorekin, 

Kalean Kantuz ekimenak ere bi saio 
burutuko ditu. Berezia azaroaren 23koa, 
ondoren bazkaria egingo baita, eta ohiko 
formatukoa, abenduaren 28an.  Nola ez, 
Bordari eta Satarka literatura lehiake-
ten sari-ematea ere egingo da Neguko 
Jardunaldien baitan, abenduaren 13ko 
eguerdian, eta abenduaren 12tik 14ra, 
Arrantzale Auzoan, euskal liburu eta dis-
koen azoka egingo da.

URRIAREN 29AN HASIKO DIRA, IPUIN KONTAKETA SAIOAREKIN, 

AURTENGO NEGUKO JARDUNALDIAK

Ume zein helduentzako antzerki 
lanak, Bordari-Satarka lehiaketen 
sari-ematea, Txiste Grafikoen Le-
hiaketako erakusketa eta sariketa, 
liburu eta disko azoka edo bertso 
afaria ez dira faltako aurtengo pro-
graman

AURTEN ERE EZ DA LIBURU AZOKAREN HITZORDUA FALTAKO PROGRAMAREN BAITAN X. SAGARZAZU

Beste urte batez, Euskal Herriko Pintxo 
Txapelketa Hondarribian egin dute, gure 
hiriko Ostalaritza Elkarteak antolatuta 
eta besteak beste, Udala ere babesle izan 
delarik, urriaren 13tik 15era bitartean.

Egun horietan, 75 establezimendutako 
sukaldariak lehiatu dira mokadu goxoena 

norena den erabaki zezaten, eta ohi be-
zala, maila oso altua izan da.

Lehiakide guzti horien artean, etxeko 
lau aritu dira: Gran Sol, Danontzat gas-
troteka, Izkiña taberna eta Sardara ta-
berna, zorte desberdinarekin.

Gran Solek eta Sardara finalean sartzea 
lortu dute, hamar onenen artean egon 
dira beraz. Eta iaz irabazle izan zen Gran 
Solek, oraingoan, bigarren saria lortu du, 
bere Muskuiluzko sushi faltsua tomate 
ezkatekin izenburuko pintxoarekin.
Micaela Pop eta Mikel Muñoz aritu dira 

San Pedro kaleko tabernaren izenean 
eta hauen aurretik, Huarteko (Nafarroa) 
Ábaco taberna izan da, Jesús Iñigo eta 
Nerea Sistiagaren Arrokako sardina pin-
txoarekin txapeldun.

Hondarribiarrek, beste behin, paper 
bikaina izan dute txapelketan honetan, 
bai geroz eta finago egiten den lehiaketa 
honen antolakuntza lanetan, bai, nola ez, 
sukaldean, lehen mailako pintxoak sor-
tuz. Ez da emaitza makala 75ean artean, 
hamar hoberenen artean bi hondarribiar 
edukitzea!

NAFARRORA EGIN DU EUSKAL HERRIKO PINTXO
TXAPELAK, GRAN SOL BIGARREN IZAN DEN BITARTEAN

Bederatzigarren edizio honetan, 
Sardara taberna ere finalista izan 
da eta lehiaketan parte hartu dute 
gure hiriko Danontzat Gastrotekak 
eta Izkiña tabernak, guztira 75 le-
hiakide izan dituen ekimenean

GRAN SOLEKO MIKEL MUÑOZ ETA MICAELA POP, POZIK BERAIEN SARIAREKIN X. SAGARZAZU

Urriaren 18an, Hondarribian, gure ar-
tean ospatu du bere eguna, Artekale 
Eguna, izen hau daraman Euskal Herriko 
kale-antzerki talde eta jaialdi gehientsue-
nak biltzen dituen Artekale elkarteak.

Honetarako, eta ospakizunerako for-
matu bereziarekin, Euskal Herri osotik 

etorritako antzerki, zirku eta bestelako 
kale-ikuskizunetan aritzen diren taldeek 
ikuskizuna eskaini dute Portuko kaleetan 
zehar, egun honetarako bereziki presta-
tua eta talde desberdinetako kideak na-
hastu dituena.

Osagaiak, bere ezkongaiaren bila dagoen 
nobia, bere aita haserretua, abesbatza, 
ezkontzara gonbidatuak, antzerki tal-
deak eta hurbildu diren guztiak, ezkont-
za-opari gisa prestatutako zirku ema-
naldiak, sketxak eta sorpresa gehiago. 
Trapu Zaharra, Kolectivo Monstrenko, 
Malas Compañías, Salitre Teatro, Zurru-

murru, Dramagia, Toni La Sal, Pez Limbo, 
El Gran Rufus, Turukutupa, Hortzmuga, 
Cia. Dikothomia, Shakti Olaizola eta 
Zirko Atrezzo  dira antzerki ibiltari be-
rezi honetan parte hartuko duten euskal 
taldeak.

Ikuskizunaren ondoren, bazkaltzera bil-
du dira aktore eta artista guztiak, be-
raien egun berezi hau ondo ospatzeko. 
Artekale Eguna 2012.ean egin zen lehe-
nengo aldiz Otxandion (Bizkaia) eta iaz, 
Arabako Gopegi-Zigoitian egin zuten bi-
garren edizioa.

EUSKAL KALE-ANTZERKI TALDEEK BERAIEN JAIA,
ARTEKALE EGUNA, GURE ARTEAN OSPATU DUTE

Ikuskizun dibertigarria eskaini dute 
Portuko kaleetan barrena eta on-
doren, herri bazkaria egin dute Eus-
kal Herri osotik etorritako antzerki  
taldeek, hirugarren aldiz ospatu 
duten beraien egun honetan

URRIAREN 18AN ANTZERKI TALDEEK EGINDAKO KALE IKUSKIZUNAREN UNE BAT X.SAGARZAZU

Urriaren 19an egin da Hondarribiko XIII. 
Idiazabal Gazta Txapelketa, eta orain-
goan, egun horretan ospatzen zen Bula-
rreko Minbiziaren Aurkako Egunarekin 
uztartu nahi izan dute ekimena antolat-
zaileek.

Alde batetik, gaisotasun hau pairat-

zen dutenak laguntzen dituzten Emeki, 
Kattalin eta AECC elkarteetako kideak 
gonbidatu dituzte epaimahaikide izatera 
(ohi bezala, Idiazabal izendapeneko das-
tatzaileen aholkuarekin.

Aldi berean, lehiaketarekin batera egin 
den baserriko produktuen azokan, salt-
zaileek egun honetako sinbolo diren zapi 
arrosak jantzi dituzte eta bolondresak 
kolore bereko arrosak jartzen aritu dira 
jendearen artean.

Sari-ematea egin aurretik, gainera, Rosa 
Gómezek egun hau dela eta idatzitako 

poesia irakurri da, Alaia Martin ere 
bertsotan aritu da eta arrosa koloreko 
globoak askatu dira, bularreko minbizia 
daukatenak zein izan dutenak gogoratu 
eta gizartea prebentzioaren inguruan 
sentsibilizatzeko.

Lehiaketa beraren emaitzari dagokionez, 
lehenengo aldiz, Bizkaiara joan da txape-
la. Zeanuriko Ipiñaburu gaztandegia izan 
da XIII. Hondarribiko Idiazabal Txapelke-
ta honen irabazle, beste 20rekin lehian.  
Bigarren, Elgoibarko Nausitxa izan da eta 
hirugarren, Beizamako Patxi Otaegi.

BULARREKO MINBIZIAREN AURKAKO EGUNAREKIN BAT EGIN DU 

XIII. IDIAZABAL GAZTAREN LEHIAKETAK

Kattalin, AECC eta Emekiko kideak 
epaile izan dituen hamairugarren 
edizio honetan, lehenengo aldiz, Bi-
zkaiara joan da gazta txapelketako 
lehenengo saria, Zeanuriko Ipiñaburu 
gaztandegiarentzat

IRABAZLEAK ETA EPAIMAHAIKIDEAK, SARI BANAKETAREN ONDOREN X. SAGARZAZU

Ikasturte hasieran Gazteria Departamentuko Prebentzio Ko-
munitarioko Udal Zerbitzuak Ikas Jolas programaren edizio be-
rri bat jarri du martxan, udalerriko 5 eta 12 urte arteko haurrei 
zuzenduta, bai eta Gurasoei zuzendutako Taldeak ere.

Ikas Jolas programa bi funtzio dituen topagunea da: alde bate-
tik, ikasketa gela da, haur eta gazteek eskolako lanak egin ahal 
izango duten  esparrua, eta beste aldetik, aisi eta kirol tresna 
eta tailerrak eskaintzen dituen eremua da, ondo pasatzeko eta 
entretenitzeko alor esklusiboa. Ikas Jolas programa Mendelu 
eta Soroeta auzoetan egiten da.  

Soroetako Ikas Jolas, astelehenetan izango da 16:45etik 
19:30era, antzinako Soroetako haur eskolan; Lehen Hezkunt-
zako 4. 5. eta 6. mailako ikasleei zuzenduta dago (2002-2004 
urteetan jaiotakoak). 
Mendeluko Ikas Jolas Mendeluko Kultur Elkartean burutuko da, 

astearteetan 16:45etik 19:30era; 5 eta 11 urte bitarteko hau-
rrei dago zuzenduta (2003-2009 urteetan jaiotakoak).

Gurasoek, haien seme/alabak proiektu hauetako batean parte 
hartzea nahi badute, izenemate orria bete beharko dute eta 
dagokion Ikas Jolasean entregatu.

Guraso Taldeak gurasoei gure seme-alabei buruz ditugun 
kezkak eta ardurak partekatzeko esparru bat eskaintzen digu. 

Programa 18 urte bitarteko seme-alabak dituzten Hondarri-
biko guraso guztiei zuzenduta dago; hamabost egunean behin 
bilera egingo da, ordu eta erdikoa, eta bertan kezkak, ardurak 
eta esperientziak partekatuko dira, Prebentzio Komunitarioko 
Udal Zerbitzuko profesionalen gainbegiratze eta laguntzarekin. 

Programa honetan izena emateko edo informazio gehigarria 
jasotzeko, deitu 943 11 40 00 telefonora edo hurbildu Harres-
ilanda 3 atzeko aldean dagoen Prebentzio Komunitarioko Udal 
Zerbitzuko bulegoetara.  

IKAS JOLAS ETA GURASO 
TALDEAK ABIAN



Jatetxea

12 Bordari Satarka HONDARRIBIA 275
2014ko  Urria

Egun euritsu bat zen. Hotza baino are nabarmenagoa zen euria. Baina badakigu euria gauza berezia dela, ez baitira euri guztiak euri 
berbera, sua eta itsasoa bezala. Badaude euri lasai eta eztiak, espaloiak etengabe laztantzen dituztenak; badaude, ere, euri gogor eta 
amorratuak -tarteka gelditzen dira eta berriz hasten direnean, pare bat minutuz kazkabarraren antzeko tanta sendoak botatzen 
dituzte, hotsa ere antzekoa dute, eta etxe batetik bestera bidean harrapatzen bazaitu, itxaron ez duzulako artean, kolkotik sartzen 
zaizkizu eta buruan harrikada batek bezala kolpatu.

Azken hauetakoa zen egun hartako euria, kristaletatik ikusten nuena. 

Nik neuk aukeratua nuen zitaren lekua, eta aukeratzeko bi arrazoien artean, leiho handi hori izan zen bigarrena, norbaiten es-
peroan beti atseginagoa baita leihoaren kontra begira egotea. Kafetegi barruan, goxo, epel, baina aparte aldi berean. Lehenengo 
arrazoia nire bizkarra zen, hara eraman ninduen arrazoia alegia. Hain zuzen ere, kafetegi hark zituen-eta, nire sorterrian, aulki de-
zente bakarrak. Beste kafetegietan ez nuen bizkarra jartzeko egurrik atzean, gehienetan banku luzeak izaten baitziren edo, bestela, 
taburete txiki eta txepel batzuk. Gasteizen aukera gehiago izaten nuen eta nire bizitza hobea izaten zen puskaz (nola botatzen 
nuen faltan Alde Zaharreko taberna hura, harriz eta egurrez egina…), baina herri txikietan aukera mugatzen da, eta huraxe zen nire 
sorterrian kafe huts bat hartzeko nuen modu duin bakarra.

Itxaroten ari nintzen pertsona iristerako euriak bizpahiru atake eginak zituen. Hasten zen mantso, tanta ozen batzuekin, eta, segi-
tuan, bolumena igo eta uholdearen hasiera zirudien, baretu eta lasaitzen zen arte. Gero, eraso batetik bestera, eguzkiari masailen 
bat erakusten lagatzen zion.

Bisita sartu zenean, emakumea zela ohartu nintzen lehendabizi. Gero, barrara gerturatu eta zerbait eskatzean, aterkirik ez zeramala 
jabetu nintzen. Antza, suerteko zebilen, ez baitzekarren bustitasunik ez zapatetan ezta ilean ere. Bere pausoak pauso luzeak ziren 
eta, nik keinurik nimiñoena egin gabe, nengoen mahaira hasi zen gerturatzen. 

-Ez dut oraindik erabaki –esan nion aulkian jezarri zenean.

Ez dakit zergatik esan nion hori, ezen esaldi horrek kontrakoa baitzirudien nire eztarrian, hau da, erabakia hartua nuela dagoeneko 
eta berak jakitea nahi zukeen lehen gauza horixe bera zela. Nolabait esateko, ez zuen gure elkarrizketa alferrikakoa baino egiten.

Lehenago ez nintzen horrelakoa. Gauzak luzatzea eta patxadaz hartzea gustatzen zitzaidan: jendea ezagutzea, hitz pare bat asmat-
zea…, baina nire arazoa hain luze zihoan, hainbeste egun eta hilabete eta urte, ezen ni nintzena ere gezur bat zen jadanik, umetako 
argazki bat begiratzean zu ez zaudela dakizun moduan nekien nik hori.

BAKARDADEA

Lehenengo Saria
Bordari Lehiaketa - A MAILA 
Egilea:  Urtz Zubiaurre

Nobody knows you, 
when you´re down and out.

ERIC  CLAPTON

-Ondo da –esan zuen berak-. Hitz egitera etorri naiz soilik. Besterik ez.

Igarri nion, ordea, hori ere ez zela egia. Begietara begiratu baitzidan, eta erreparatu nion aditzen zuela nire bozak benetan esaten 
zuena, nirekin zazpi urte bizi izan balitz bezala begiratzen zidala, emeki, lasaitasunez.

-Bizkarrean da, ezta?

-Bai.

-Zenbat denbora daramazu horrela?

-Bederatzi urte.

Bere begiek berriro epaitu ninduten. Otu zitzaidan, oraingoan ere, jakin zuela ez zirela bederatzi, ezta hamar ezta hamaika. Ale 
batzuk gehiago ziren, baina hainbeste alditan gezurra esaten duenak ez du erremediorik jada, eta berak ere hala uste zuenez ez 
zidan ezer esan horri buruz.
Horixe baitzen hain justu nire bizitzaren erroa. Eta baita bisita haren muina ere. Jada inori ez nion egia esaten. Inori ez nion nire 
bizkarraren kontua aitatzen. Denak bihurtuak ziren nire etsai eta munduak galdua zuen niretzat fidagarritasun osoa.

Hori antzeman zuen berak erraz, eta ulertu nuen (orain nik ere irakurtzen bainuen bere gogoa) gehiegi itxaron nuela berari deitu 
aurretik eta ez zuela merezi horrela bizitzeak.

-Badakit nola iritsi zaren hona –esan zidan-. Denok iristen zarete antzeko tesituran. Hasten zarete kexuka, bizkarra dela, belauna 
dela, edozer dela… Joaten zarete medikuarengana eta gero espezialistarengana eta frogak eta bestea eta hurrengoa…

Bere hitzak errobot batenak ziruditen. Ateratzen ziren bata bestearen atzetik, eta zirudien arnasik ere behar ez zuela solasteko. Ez 
ninduen harritzen batere, bere ofizio bitxia aintzat hartuta, zenbat aldiz esango zituen hitz horiek?

Eta hala ere, jakin arren diskurtso hura hamaika aldiz egina zela, niretzat ihintza bustia bezala ziren bere gogoetak, entzun nahi 
nituenak alegia. Nik ere egina bainuen medikuen buelta txepel hura. Lehendabizi kabezerakoarengana, gero espezialistarengana; 
baita traumatologo pribatuan dirutza galanta utzi ere. Eta denengan jasoa nuen erantzun berbera: nire gaitza ez zela “muskularra”. 
Ez zela froga zientifikoetan agertzen. Eta hain era merkean lapurtu baitzidaten, lehenengoek denbora eta bigarrenak nire autoes-
timaren zati dezente... Eta gainera bazirudien euren ezintasuna nire errua zela, euren ez jakitea edo interes falta ene errua…, nire 
gaitza neronek sortuko banu bezala.

-Hori ez da okerrena –atera zitzaidan.

-Ez, noski. Okerrena zure lagun eta familiarena da. Hasieran sinesten dizute. Eta errukiz begiratzen dizute.

-Erruki hori balitz bakarrik!

-Baina errukia aldatu egiten da. Zeren hasierako pasio hori, urtetan aurrera zoazenean, aldatu egiten zaie. Hasieran minaren errukia 
da, eurek ez duten sufrimenduarena. Gero nazkatzen dira zure kexuekin, eta beste alde batera begiratzen dute.

-Bai.
-Gero azkenean nazkatzen dira beste aldera egoteaz, eta nahiko lukete zu eurengana bueltatzea, eta uste dute soilik egin dezake-

zula minarena ukatuz, ez aipatuz, finean zu baitzara mina duena (edo mina duela dioena) eta ez beraiek. Zu zara segi eta segi ari 
zarena. Zu zara bakartzen zarena.

-Bai. Erruki hori askozaz okerragoa da.

-Nahasia dagoelako gaitzespen batekin. Eta azkenean aukeratu behar duzu. Edo antzeztu eta jende artean jarraitu edo minari eutsi.

-Horixe bera.

Nik azken hamabost urteak neramatzan desafio horrekin. Zer egin? Egia esaten jarraitu? Nola baina!: jada ia ez nuen lagunik, jada 
ez zidaten deitu ere egiten. Dena zihoan okerrera, eta, hori gutxi balitz, mina ja ez zen hasieratako min intermitentea. Orduan, 
gaztea nintzela, joan eta etorri egiten zitzaidan eta, azkenean, nazkatzen nintzenean, ez nion inori esaten, banekielako alde egingo 
zuela. Uste nuen, nire inozentzian, neguak edo hotzak eragiten zidatela. Gero ordea udaberrian eta udan ere irauten zidan. Eta ez 
zen sekula joaten, pare bat aldiz urtean eta laster bueltatzeko. 

Nire gertukoek ezin zuten jasan. Ez nintzelako joaten inora, ez nuelako lanik bilatu nahi edota ohean pasatzen nuelako bizitzaren 
zati handi bat. Eta hori aguantatzen zuten estoikoki.

Baina norbaitekin hitz egin behar nuenean…, orduan belzten zitzaien keinua. Ze komeriak arreta aurpegia mantentzeko, “entzuten 
dizut” aurpegia paratzeko. Eta badakit etxeratzean zer zen pentsatzen zutena. Pentsatzen zuten: “ezin dut tipo hau jasan”, gaizki 
sentitzen baitziren, batzuk, nire min imajinarioa segitzeagatik, eta, besteak, aldiz, ezein gaixok merezi duen estimua itxuraz soilik 
eskaintzeagatik. 
-Badakit ez dutela kulparik, baina…

-Hori da –esan zuen-: denak hilko zenituzke.

Edaten ari zena ez zen alkohol gogorren bat baizik. Whiskya edo rona behar zuen, kolore iluna ematen baitzion zerbaitek. Gainont-
zekoan trago txikiekin egiten zion aurre bere lanari. Eta basoa mahaiean uzten zuen bakoitzean bere begi berdeekin begiratzen 
zidan.

-Ekarri al duzu dirua? –bota zidan derrepente.

Orduan ikusi nuen argi. Konturatu nintzen nik behar nuen hizketa (ez psikologoak ez apaizak ez Santa Teresak eman ezin zidana) 
beretzat hamaika aldiz entzundako kexua besterik ez zena. Nire lagun eta harreman guztiak batuz gero, ez baitzen hainbeste kala-
mitate entzundakorik. Eta, egia esan, hizketan jarraitzeak gauzak luzatu besterik ez zituen egiten.

Normala zen beraz elkarrizketa etetea. Eta hala egin zuen berriz ere.

-Badakizkizu tarifak?

-Bai. Hamar mila euro. Edo…

-Edo hogei mila, zure begiekin lekualdatzea ikusi nahi baduzu.

Eskua luzatu nuen nire motxila gorrira. Eta lasaitu nintzen nire behatzek sobrea ukitzerakoan, inoiz ez bainuen hainbeste diru 
soinean eraman.

Kontatzen hasi zenean erreparatu ahal izan nion lasaiago. Ordura arte ez baitzituen bere begiak jaitsi eta ez baitzidan, ondorioz, bere 
aldartea benetan zein zen jakiten utzi. Bera zen ni epaitzen eta sailkatzen ninduena, ez ordea jendeak egiten zuen era maltzurrean, 
saiheska eta iskinean gordez. Berak zuzenean epaitzen ninduen, baina nik ezin nion kargurik hartu horregatik, zeren eta berak eza-
gutzen ninduen inork baino hobeto, edota, modu egokian esateko, berak ezagutuko baininduen inork baino hobe.

-Banekien –esan zuen kontatzen amaitzean-: denek egiten duzue gauza bera.

-Barkatu –atera zitzaidan; baina hitzok ere ez zuten deus ere balio, inoiz esan nituen faltsuenak eta gaiztoenak baitziren.

Berak ez zuen ezer esan. Basoan geratzen zitzaion tanta miazkatu zuen, mantso, bigun, garai bati agur esaten dionak bezala. Eta 
orduan harrapatu ninduten bere begiek azken aldiz, eta une horretan hasi nintzen aldaketa sumatzen bere begietan, zeren estutu 
baitziren eta lotu bere nerbioetara, eta besoa eraman nahi izan zuen leku hartara (bizkarra eta gerriaren arteko muinaren muinera), 
baina zerbaitek, duintasun klaseren batek edota urte askotako jakinduriak, alferrikakoa zela esaten zion.

Nik ez nekien zer egin: han geratu edo kafetegitik irten. Baina hantxe egon nintzen bera agoniara ohitzen zen artean, bere eraldaketa 
isila ikusten. Eta ez bakarrik ordaindu niolako. Izan ere, zerbatek hantxe irautea zor niola esaten baitzidan: konturatzean -ari baitzen 
konturatzen- zein merke ziren hogei mila euro, edo berrogei edo laurogei mila..., ni iraintzeko edo are jotzeko aukera eman behar 
niola... Halere, bere begietan ez zirudien errurik ezer leporatzen zidanik, baizik sinpleki tratua egina zela eta zintzo jokatu nuela hasi 
eta bukatu zen artean. Eta egon beharko zukeen, plazer zitalegia sentitzen bainuen berari begira, sekula sentituko ez dudan plazer 
erabatekoa alegia. 

Azkenean, bera izan zen jaikitzen lehena. Eta ikusi ahal izan nuen nola emakume hura zen sendotasunaren irudia, eta nola ateratzen 
zitzaion arnasestu bat pausu bakoitzean, eta nola hasperen ia ezin aditua zerion bere ahoari, eta nola kafetegiko bezeroek ez zuten 
gauza horien berri, ez baitziren bera eta nire galaxian bizi.

Kristalean euria zen nagusi, eta ostatuko ataria ere gero eta gehiago bustitzen zuen haizeak. Emakumea dudan egon zen. Ez zekien 
pausoa luzatu edo atertzeari itxoin. Baina nik banekien ezingo zuela sostengatu eta ibilzeari ekin beharko ziola; nonbaiten etzateko 
beharrak irentsiko zuela; zutik mina gehiegizkoa baitzen. Eta, euriak atertzera egitea opa nion arren, aterkia hartu eta bera tapatzera 
joateko imintzioa egin arren, egia esan, ez nuen hanka bat bera ere mugitu. Beste kafe bat eskatzea otu zitzaidan. Berea ez baitzen 
jada nire arazoa.

“MINTZALAGUNAK DUEN ONENA, EUSKARA KONTU-
RATU ERE GABE IKASI ETA HOBETZEAZ GAIN, APAR-

TEKO LAGUN GIROA DA”
EDUARDO GALARZA - EUSKARA IKASLEA ETA MINTZALAGUNA PROGRA-

Etxean gurasoetako bakarra euskal-
dun zuen 31 urteko kazetari eta akto-
rea den Eduardo Galarzak, eta urtee-
kin, eta “lanak hala eskatzen zuela 
ikusita”, euskara ondo ikasteari ekin 
zion euskaltegian. Ikasketa hauen 
osagarri da Mintzalaguna programa 
eta Galarzak esaten du, “urte bakar 
batean, asko hobetu eta ikasi” ahal 
izan duela mintza praktikarako tal-
dean, “giro bikainean eta lagun talde 
polita osatuaz gainera”.

-Zerk motibatu zintuen euskara ikastera eta 
Mintzalaguna programan parte hartzera?
-Amonak beti egiten zigun euskaraz baina 
gurasoetako batek ez zekien eta etxeko 
hizkuntza gaztelania izan da nire kasuan. 
B ereduan hezi nintzen DBH bukatu arte 
eta maila ez nuen txarra, baina 23 urterekin 
Madrilera joan nintzen kazetaritzan maste-
rra ikastera. Bederatzi hilabeteko egonaldia 
izan behar zuena, zazpi urtekoa izan zen 
azkenean. Bitartean, lan ezberdinak egin 
izan nituen eta arte dramatikoa ikasi nuen, 
aktore bilakatuz. Madriletik bueltan, aktore 
gisa lan egiteko euskara ikasi eta hobetzea 
izan zen nire helburua, euskaltegian sart-
zerakoan. Eta Mintzalagunan izena eman 
nuen iaz, mintza praktika hobetzeko.
-Nolakoa izan da Mintzalagunan parte hart-
zea? Zer eman dizu klaseek ematen ez du-
tenik?
Mintzalaguna, niretzat, euskara modu 
naturalean ikasteko tresna da. Hau da, ez 
du klaseetara joateak suposatzen duen 
esfortzua suposatzen. Hasieran gai oroko-
rrekin hasten zara hizketan, baina taldeak 
konfiantza hartzen duenean, konturatu ere 
gabe, era guztietako gauzetaz hitz egiten

hasten zara zure mintzakideekin, era 
oso naturalean. Euskara nolabait nire 
egunerokotasunean txertatzeko mo-
dua izan da programa hau. Berari esker, 
hizkuntza erabiltzen dut lagun arteko 
giroan, oso modu natural eta librean. 
Hori da klaseekin daukan diferentzia 
nagusietako bat.
-Noiz eta nola biltzen zarete? Ondo pa-
satzen al duzue?
Iaz nire mintza taldea asteartetan 
elkartzen zen, nire etxean bertan. 
Bakoitzak zer edo zer ekartzen zuen 
eta kafe baten inguruan solasean arit-
zen ginen. Hasieran, hizketarako gaiak 
proposatzen zizkigun mintzalaguna 
bezala aritzen zenak. Gero, harremana 
sakontzen joan ginen eta ez da mahai 
gainean gai konkretu bat jarri beharrik 

ere. Era naturalean sortzen da solasa, 
gure bizitzako kontuak kontari ibiltzen 
ginen, edo aktualitatea komentatzen 
genuen... Ondo pasatzen al dugun 
Mintzalagunean? Guztiz ondo! Niretzat 
lagun talde berri bat da eta oso gustura 
elkartzen naiz haiekin.
-Lotsa edo beldurrik ez al du ematen 
Mintzalagunan parte hartzeak?
Nire ustez, euskara ikasten ari direnek  
aurrerago ez egitearen arrazoia, asko-

tan, akats egiteak ematen dien lotsa edo 
beldur hori da. Nire kasuan ez da ho-
rrela, ez dut inoiz honetarako lotsarik 
izan eta Mintzalaguna oso lagungarri izan 
zait nire euskara sendotu eta hobetzeko. 
Baina bai, kasu askotan, beldur horrek 
ez dio jendeari aurrera egiten uzten eta 
pena da. Beldur hori galdu egin behar da, 
ikasten ari gara eta. Normala da akatsak 
edukitzea! Mintzalagunan parte hartzen 
dutenek, lotsa hori poliki-poliki galdu eta 
asko hobetzen dute.
-Zer esango zenieke euskara ikastera 
animatu ala ez dudetan daudenei?
Beldurra alde batera utzi eta animatu 
egin behar direla! Eta politika alde bate-
ra utzita, euskara gure izakeraren parte 
dela eta merezi duela gure bizitzan ego-
tea. Ni oso pozik nago bide horretan.

“Euskara ikasten ari ga-
renok akatsak egitearen 

beldurra alde batera 
utzi behar dugu”

Sendikoek, bere Salletar anaiek 
eta hiritarrek ingurututa, hun-
kitu egin da 73 urteko honda-
rribiarra,  “inola ere merezi ez” 
zuen ekitaldian

Bizitzan, izan badira besteen eta komuni-
tatearen alde etengabeko lana egiten du-
ten pertsona eta erakundeak. Horietako 
askoren lana begien bistan izaten dugu, 
gure inguruan aritzen badira behintzat.

Baina badira egundoko lana gure inguru 
zuzenetik kanpo egin eta honen arrasto 

zuzena begien bistan ez edukitzeagatik, 
beraien esfortzuaren oihartzuna isilagoa 
izaten dutenak. Horietako bat dugu Pe-
dro Arrambide, hondarribiar misiolaria 
eta Salletarra, ia mende erdiz behart-
suenen alde lan egiten aritu izan dena, 
Afrikan bereziki.

Bere lana hondarribiar guztion bistara 
ekarri eta bide batez bere bizitzan egin-
dako lan nekaezin eta itzelari aitortza 
egiteko, Hondarribiko Udalak omenal-
dia egin dio Pedro Arrambideri urriaren 
15ean, jendez beterik egon den udaletxe-

ko areto nagusian.
Pedro Arrambide bera han zelarik, Aitor 
Kerejeta alkateak, Udalbatza osoaren 
presentziarekin, “gizon honek bizitzan 
egin duena oso gutxik egiten dutela” 
esan zuen, eta horregatik, “hondarribiar 
guztiek Pedro Arranbideren bizilagun iza-
teaz harro” egon behar dugula esan zuen.

Udalaren izenean oroigarri bat eman au-
rretik, alkateak “eskerrak” eman zizkion 
Pedro Arrambideri, “gaurko egun haue-
tan gutxitan ikusten den lana eta pobre-
enganako etengabeko esfortzua” egin

JOSE MANUEL ARRIZABALAGA SALLETARREN BURUA, ALKATEA ETA ARRAMBIDE BERA, OMENALDIAN X. SAGARZAZU

PEDRO ARRAMBIDE MISIOLARIAK UDALAREN ETA
HONDARRIBIARREN OMENALDI BEROA JASO DU

duelako bere bizitza osoan zehar. Salle-
tar anaien izenean, Jose Manuel Arriza-
balagak gogora ekarri zuen nola Pedro 
Arrambide “hainbat eta hainbat ekimen, 
proiektu eta programen bultzatzaile ne-
kaezina” izan den urteetan zehar.

“Dirua bildu eta Hirugarren Munduko 
herrietan jende pobreenaren bizi-bal-
dintzak eraldatzeko lan egiteaz gain, 
Arrambidek guzti honen inguruko sent-
sibilizazio lan haundia ere” burutu duela 
gogora ekarri zuen Arrizabalagak.

Izan ere, liburuxka, liburu eta ikus-entzu-
nezko dokumentazio pila sortu izan du 
Pedro Arranbidek bere bizitzan zehar, 
“Salletar anaien artean eta mundu osoan 

hauek dauzkaten eskola eta bestelako 
erakundeetan sentsibilizazio lana eginaz”, 
esan zuen Jose Manuel Arrizabalagak.

Pedro Arranbidek hunkituta jaso zuen 
hondarribiarren txalo beroa omenaldi 
ekitaldi honetan. “Inola ere merezi ez du-
dan gauza da hau, baina nire bizitzako bi-
dean lagun izan ditudan pobreen izenean 
onartzen dut omenaldi hau”, esan zuen 
lehenik, bere ilobak, Garbiñe Arranbidek, 
osabaren izenean irakurritako idatzian. 

Ondoren, hitza hartu zuen misiolariak 
eta “urte guzti hauetan Kenian, Etiopian 
eta Eritrean 120 elkartasun proiektu au-
rrera eramateko 25 milioi euroko dirut-
za biltzeko orduan elkartasuna adierazi 

duten guztiei” eskerrak eman zizkien.

Arranbideak gogoan izan zituen “Eusko 
Jaurlaritza, Foru Aldundia eta Donos-
tiako Cáritas”, eta esker ona adierazi 
zien “familiari, Salletar anaiei eta hainbat 
eta hainbat emaile anonimori”.

Ekitaldia, Guadalupeko Amari kantatuz 
amaitu nahi izan zuen misiolariak.

Pedro Arranbideren lana hobetu ezagutu 
nahi baduzue, Matxin de Artzuko kaleko 
Artzu Liburudendan salgai dago berak 
zuzendu eta aurrera eramandako proie-
ktuei buruzko txostena, 12 eurotan.

ARDURADUNA: Jose Antonio Arruti Tolosa

Noiz sortu zen zure denda?
1987an.

Zer saltzen duzue?
Antzinako altzari errustikoa eta objektu dekoratiboak

Zer da zuen negozioa berezi egiten duena? Zer 
nabarmenduko zenukete?
Bilaketa, garraio, zaharberritze, salmenta eta jarraipen pro-
zesu osoa. Bere moduko denda bakarra da Bidasoa eskual-
de osoan.

LA IDEAL BROKANTEA

HARREMANETARAKO

Helbidea 

Santiago, 13

Telefonoa

943 640293 / 607774555

Posta elektronikoa

pittulaideal@hotmail.com

Webgunea

Ez daukate.

JOSE ANTONIO ARRUTI, LA IDEAL DENDAN ARGAZKIA: X.S.

Koldo Ortega

Gaurko lan honetan Hondarribiaren Aro 
Berrian edo Modernoan kokatuko gara, 
XVI eta XVII mendeetan batez ere. Duela 
500 urte, gure arbasoen helburu nagu-
siena “bizitza bizitzea” zen, hau da, bizirik 
jarraitzea, hau da, biziraupena. Hori da 
bizilegea! Horretarako, mundua mundu,  
gizakiok lehendabiziko eta oinarrizko 
beharrak bete behar ditugu: elikatzea, lo 
egitea, defenditzea eta ugaltzea. Honda-
rribian ere, bizibehar hauek, belaunaldiz 
belaunaldi bete izan dira, gaur den egu-
nera arte. Orrialde hauetan Aro Berriko 
hondarribiarren elikaduraz arituko gara. 
Hasieran, gure arbasoak gai izan ziren 
leku honetan bizirauteko ur eta lurraren 
etekinez baliatuz. Biztanleen kopurua 
handitzearekin batera, elikatzeko sis-
tema aldatuz joan zen eta buruhauste 
handiak izan zituzten leku honetan bizi-
rauteko. Hondarribiak, Gipuzkoak beza-
la, lehen mailako produktuak kanpotik 
ekarri behar zituen eta salerosgaiei es-
ker lortu zuen populazioa elikatzea. Gai-
nera, Hondarribia lurralde mugakidea 
zenez, garai hartako etengabeko gerrek 
oztopatzen zuten itsas trafikoa. Hori 
zela eta, Aro Modernoan, Hondarribiak 
baldintza juridiko bereziak edo “pribi-
legioak” lortu zituen itsas garraioa gau-
zatzeko. Pribilegioen artean aipagarria 
da 1524ko Errege Probisioa. Honi esker, 
Hondarribiko ontziek (“naos e carave-
las e pinazas e a todas las otras fustas”)  
askatasuna zuten portuetako zergak 
ez ordaintzeko.  Lerro hauetan Honda-
rribiko salerosgaiei buruz arituko gara 
bake zein gerra garaietan. Horretarako, 
bi adituren eskutik egingo dugu gaurko 
“itsas bidaia”. Lehendabizikoa Lourdes 

Soria Sesé irakaslearen “Hondarribia Aro 
Modernoan” lana da eta, bigarrena, Xa-
bier Alberdi Lonbideren  “Conversa ize-
nekoak eta Lapurdiren eta Gipuzkoaren 
arteko harreman komertzialak Aro Be-
rrian”.

KANPOKO  MERKANTZIAK

Herria hornitzeko itsasotik sartzen ziren 
merkantziak artxiboko liburuetan gordeta 
daude. Horiei esker, jakin badakigu Hon-
darribiko Lonjaren mugimendua, hau da, 
inportazio eta esportazioaren kopurua. 
Lan honetan, guri dagokiguna kanpotik 
herrian sartzen zenaren berri ematea 
da, beti ere, kortso eta kontabandoarena 
kontuan hartu gabe. Horretarako, Lour-
des Soria adituaren ekarpen aukeratua 
egiten dut neure. Gerrari gabeko egoeran 

Hondarribiak kanpotik ekartzen zituen 
hornigai guztiak ez ziren hiribilduan ge-
ratzen, zati txiki bat esportatzen baitzen. 
Lonjan  sartzen ziren produktu ugarienak 
elikagaiak ziren: zerealak (garia, zekalea 
eta artoa), egoskariak (babak eta dilistak), 
gozagarriak (gatza eta eztia), olioa, arrain 
freskoa (sardinak, legatza eta mielgak) eta, 
bereziki, lehorra (sardinzarra, itsas aingira, 
bakailaoa), haragia ( bereziki, txerriarena), 
fruitu lehorrak (pikuak eta mahaspasak), 
eta edari alkoholdunak (sagardoa eta bi 
motatako ardoa, fina eta arruntena). Es-
peziak ere ekartzen ziren: piperbeltza, 
azafraia, erregaliza, iltzea eta kuminoa. 
Elikagaien atzetik ehunak ziren gehien 
ekartzen ziren produktuak eta, osagarri 
moduan, mertzeriako gaiak eta tindagaiak. 
Hirugarren lekuan lehengaiak sartzen zi-
ren. Horien artean metalak, oholak eta 

HONDARRIBIKO 
MERKATARITZA ARO BERRIAN

  
Abraham Ortelius grabatua (1570)    El Escorial

posteak eraikuntzarako, kalamua, lihoa, 
luma, artilea eta larrua. Azkenik, hainbat 
genero sartzen zen militarrentzat eta 
zibilentzat: bolbora, argizaria,orraziak, pa-
pera…

Hondarribian sartzen ziren merkantzia 
gehienak Donibane Lohitzune, Baiona, 
Bordele, La Rochélle, Bretainia, Ingalate-
rra eta Hispania lekuetatik ekarriak ziren. 
Eskuarki, merkantziak atzerriko erresuma 
horietako merkatariek ekartzen zituzten, 
baita Hondarribikoek ere.   

CONVERSA  HITZARMENAK
Horrela hornitzen zen Hondarribia 
bakealdietan, baina zer gertatzen zen 
gerra garaietan? Galdera erantzuteko 
Xabier Alberdiren ekarpen egokiak hela-
raziko dizkizut jarraian.
Conversa izenekoak Espainia eta Fran-
tziako koroen menpe zeuden lurralde 
desberdinen arteko hitzarmenak ziren. 
Dena dela, hitzarmen muina euskal lu-
rraldeek osatzen zuten. Bi Estatuen ar-

teko gerra-garaietan elkarren arteko 
merkataritza-harremanak ez etetea eta 
partaideen artean sor zitezkeen liska-
rrak ahal zen neurrian aldentzea ziren 
hitzarmen haien helburu nagusiak. Nahiz 
eta hitzarmen horiek Erdi Aroan jatorria 
izan, lan honetan Aro Berrira mugatuko 
gara. Lehendabiziko hitzarmena 1536an 
sinatu zen eta gero besteak. Denek XVIII 
mendearen hasiera arte iraun zuten, erre-
ge, merkatari, arrantzale eta abarrentzat 
baliagarri izan ziren arte. Hondarribiko 
artxiboan gordeta dago “la concordia 
ajuztada entre la provincia deGuipuzcoa 
y la de La Bort”. 
Conversa hitzarmenei esker Ipar eta 
Hego Euskalerriko harremanak man-
tentzen ziren gerra-garaietan eta hori 
garrantzitsua izan zen elkarren behar 
ekonomikoa zutelako. Dena den, elkarren 
arteko gatazkak ere ez ziren falta izan. 
Dirudienez, hitzarmen horiek sinatuaga-
tik ere, bateko eta besteko kortsarioek 
erasoak egiten zituzten aldizka. Hala ere, 
Hondarribia, beste aldeko “anaiekin” 

harremanak mantenduz, gauza izan zen 
gerra-garaietan ere bere populazioaren 
elikadura eta hornidurak lortzeko. 
Bukatzeko, esan dezagun Hondarribia, 
plaza militarra izanik, Aro Berrian ongi 
hornitua egon zela, baina hori da txan-
ponaren alde ona. Beste aldean, gerra-
garaietako izugarrizko galerak daude. 

Horregatik, Hondarribian ere “bakerik txarrena, gerrarik onena baino hobea”.

Karabela Hondarribiko Parrokiako sabaian

Hondarribiko plaza XVII mendean. Parisko Liburutegi nazionala  ( Bidasoako kartografia ).

Mundu mailan hainbat ihesaldik izan du-
ten ospea ikusita, beti deitu dit atentzioa 
Euskal Herrian gertatu direnei buruz ze 
literatura gutxi dagoen. Horregatik, euskal 
gatazkari lotuta, azken 50 urteetan gertatu 
diren hamar ihesaldiren kronika proposatu 
gura dizuet hurrengo orrialdeetan. Batzuk 
aski ezagunak izango dira… eta ezezagu-
nak beste hainbat. Bukaera zoriontsudu-
nak zenbait… eta gaizki ateratakoak beste 
hainbeste. Bakarka egindakoak… edo kan-
poko laguntzaz burutuak.

TUNELAK, IZARAK, MOZORROAK 
ETA BAFLEAK

Negu gorrian, mendi punta elurtuan, 
gailurreko zutarri batean kateaz loturik, 
gizon bat agertuko da biluzik, putreek 
erdi jana, heriotza lazgarri baten zantzu 
guztiekin. Eta lehen deskubrimendu ho-
rren ondoren beste zenbait, aurrekoa 
bezain izugarriak. Leire Asiain Foruzain-
goko inspektorea arduratuko da kasuaz, 
baina ikerketan aurrera egin ahala mata-
za gero eta korapilatuago, tartean direla 
prostituzio-sareak, haur desagertuak, 
ETAren kontrako borroka zikina…

HARRIAN MEZUA

Infernurako joan-etorri bat da liburu 
hau, Miren Agur Meabek hitzaurrean 
dioen moduan: emakume baten gaixot-
ze mentala, ospitale psikiatriko batean 
sartzea eta sendatze neketsua, bere gor-
dinean kontatuak, baina gogortasun ho-
rrekin batera samurtasuna eta umorea 
ere sartuz, tarteka.

ODOL MAMITUAK

SUKALDARITZA GOXOA

Sukaldaritza goxoa liburuak postre-
errezeta aukera zabala eta ugaria biltzen 
du, etxeko postre ezagunetatik hasi eta 
egungo gozogintza berrituarekin jarraituz. 
Errezeta sorta honetan euskal sukaldarit-
zan prezituak diren betiko Arroz esnea, 
Peiak, Intxaur-saltsa, Sagar erreak edota 
Euskal pastela ageri dira. Eta hauekin ba-
tera, proposamen bereziak eta berritzai-
leak: Txokolatezko brownie urtua, Arto 
beltzezko krepeak, sagar konpotaz beteak 
edota Panna cotta, menda eta txokolatea-
rekin… Gozoa maite dutenentzat tenta-
zio goxoa.

PUPU ETA LORE TRISTE - NOR 
GARA?

Ohean, gaixo dago amona. Azala, zuri; 
Ezpainak more... Agur esatera etorri 
gara ona.

GERRA TXIKIA

Errefuxiatua da Xabi Ugarteren aita. Hiru 
seme-alabak trenean sartu ditu amak 
1983ko urriko goiz batean eta, muga iga-
roz, aitarengana joan dira Hendaiara, za-
lantzez beteta, ohiz besteko lekuan bizi 
beharko dutelako aurrerantzean, baina 
oraindik ohartu gabe gerra giroa datorre-
la etxeraino. GAL garaia da, zelatan daude 
mertzenarioak, eta laster gertatuko dira 
atentatuak, hilketak, atxiloketak, deporta-
zioak... 

GAZTEEN ALORREKO URRIKO EKINTZEN NOBEDADEAK:

ZATOZ GURE BULEGORA ETA JASO HAUEN BERRI!

NUESTROS PRODUCTOS, GURE 
PRODUKTUAK, NOS PRODUITS

Irungo eta Hondarribiko udalek, Bidasoa biziriken bidez, eta Agglo-
mération Sud Pays Basque-rekin elkarlanean, informazio-liburuxkak 
eta kartelak egin dituzte honako izenburu hau jarrita: “Nuestros 
productos, gure producktuak, nos produits”. Guztira, 200 kartel eta 
5.000 liburuxka egin dira, Irunen, Hondarribian eta Agglomération 
Sud Pays Basque osatzen duten hamabi herrietan. 

Karteletan eta liburuxketan honako informazio hau eskaintzen da:
1. Produktuak: Tokian ekoizten eta merkaturatzen diren produktu 
nagusien zerrenda bat da. Barazkiak, haragia, esnea, txakolina edo 
sagardoa dira produktu horietako batzuk. 
2. Azokak: Egiten diren azoken data, ordua eta lekua ikus daiteke.
3. Ekoizleak: 70 ekoizleren informazioa eta harremanetarako datuak. 

Miguel Ángel Páez, Bidasoa biziriken presidentea adierazi du “antze-
man zen lehen sektore ekoizleen zerrenda egin beharra zegoela eta 
behar bezala identifi katu behar zirela. Pixkanaka egin da lan hori, eta 
oraindik lana egiteko baldin badago ere, oso pozik gaude emaitze-
kin.“ “datu horiekin, erabaki zen kartel eta liburuxka horiek egitea, 
ekoizle horiek ezagutzera emateko eta beraien artean ezagutze-
ko aukera izan dezaten.” Bidasoa bizirik-en lehendakariordea, Juan 
Mari Altuna, azaldu du.

Kartelen eta liburuxken diseinua oso ikusizkoa da, eta aukera ema-
ten du ekoizle bakoitzak zer ekoizten duen erraz ulertzeko. Kartelak 
ekoizleei emango zaizkie, eta liburuxkak, berriz, egiten diren azoke-
tako ohizko kontsumitzaileen artean banatuko dira.
Azken batean, nekazaritzako eta arrantzako gaiak eta elikagaiak ba-
lioan jartzea eta hurbileko ekonomia bultzatzea da kontua. Gainera, 
asmoa dago tokiko gure produktuen aniztasuna eta kalitatea bertako 
biztanleen eta bisitarien artean zabaltzeko eta horrela gizarte aldetik 
lurralde arduratsu bat eraikitze aldera beste urrats bat egiteko.

Sektorearen profesionalizazioa
Bidasoa bizirik lanean ari da nekazaritzako elikagaien industriaren 
joera profesionalizateko, sustatzeko eta aztertzeko. 2012tik, Innov 
Mugabek mugaz gaindiko tailer bat egin zuen, ekoizleei eta indus-
triari zuzenduta, eta 2015eko martxoan, antzeko ezaugarriak izango 
dituen beste bat egingo da.
Aurki hasiko da guneko enpresekin etorkizuneko joeren gainean 
lan egiten, bisitariei eta turistei elikagaien sektorearekin zerikusia 
duten esperientziak eskaintzeko lana egiten eta baita energia au-
rreztea eta ekoizpen eraginkorrago bat lortzeko lana egiten ere. 

GAZTERIA SAILA

ORDUTEGIA:
ASTELEHENETIK OSTIRALERA: 
16.30ETATIK- 19.30ETARA
LARUNBATETAN: 
10.00ETATIK-13.00ETARA

NON GAUDE:
JABIER UGARTE,  6  HONDARRIBIA
GIB@HONDARRIBIA.ORG
943644752

Beldurrezko makilaje tailerra:
Halloween laister gainean izango dugu eta zure 
mozorroa oraindik prestatu gabe? Izan zaitez 
festako beldurgarriena zure makilajeari esker! 
Parte hartu beldurrezko makilaje tailerrean!!!

18-25 urte bitartekoentzat eta doan
Datak: Urriak 16 eta 17
Ordua: 18.00 - 19.30
Non: Saindua Gaztelekuan

Izen emateak:
Irailak 29tik urriak 14 arte
Gazteen Zerbitzuan
Jabier Ugarte kalea, 6 

Aisia eta Lana:
Eskiatzea gustoko duzu? Lanik gabe zaude? Eski estazioetan lan egi-
tea aukera polita izango litzateke, ez? Aramon taldeak hainbat lanpostu 
eskaintzen ditu 2014-2015 denboraldian bere eski-estazioetan (Cerler, 
Formigal, Panticosa, Javalambre eta Valdelinares) lan egiteko. Animatu 
eta zatoz gure bulegora, xehetasunak emango dizkizugu!

SAIATUKO AL GARA TRAINERUAREN 
GARAIPENAK OSPATZEKO

ABESTEN DUGUN DOINU EZAGUNAREN 
HITZAK BILTZEN?

Hilabete honetan, ez dizuegu hiriko txokoen edo historiaren inguruan galde egingo. Oraingoan, arraun munduko garai-
penen inguruan ariko gara. Hona galdera: Zein da “Berriz ere saiatuko gara banderaren bila” esaten duen kantu ezaguna-
ren letra osoa? Begiratu ondo, galde egin etxean, guraso, lagun edo bestelakoei. Interneten ere aurkitzerik izango duzue...

Bidali erantzunak Udal Euskara Zerbitzura posta bidez, zuen izen-abizenak, helbidea eta telefonoarekin batera. Helbidea, 
Panpinot kalea 12-14 da. Gogoan hartu erantzunak jasotzeko azken eguna hurrengo hilaren 15a izango dugula.

IRAILEKO IRABAZLEA
Aurreko hilean, Sabin Arana kalean, igogailuaren parean kokatua dagoen lehoiaren eskultura jarri genizuen, asma zene-
zaten. Erantzun zuzena bidali duzuenen artean, ENEKO ESUAIN BERRIDI da BEKO ERROTAN otordua irabazi duena.

 Zorionak irabazleari! Gogoratu datorren hileko amaiera arte daukazula epea sariaz gozatzeko eta ez ahaztu aldizkaria eta 
zure NANa eramatea!

1958. URTEAN REINARÉ ITSASONTZIAN ATERATAKO 
ARGAZKI EDERRA DAKARGU HILABETE HONETAN 

GURE TXOKO HONETARA

Hilabete honetan, altxor txiki bat lortu dugu. Goiko argazkia 1958ko abuztuaren 8an egindakoa da eta garai hartako 
Reinaré itsasontzian ari zirenetako zenbait ageri dira bertan. 

Horien artean daude Braulio Oronoz (itsasontziko zubian, zutik); Manuel Alkain (txikotetik tiraka, eserita) eta bes-
te zenbaiten artean, Klemente Larrauri eta Manuel Miñunekoa.

Gogoratu zuen etxeetako argazki bitxi eta polit horiek asko atsegin ditugula denok! 

Bidali mesedez zuen argazkiak Udal Euskara Zerbitzura (Pampinot Kalea, 12-14) edo posta elektronikoz, hondarri-
bia.aldizkaria@gmail.com helbidera.



Esan ohi dute gauza onak itxarotea es-
katu ohi dutela. Ez dakigu kasu honetan 
esaldia egokia den, baina duda izpirik 
ez dago guztiontzat berri ona izan dela 
duela egun gutxi, GI-636 errepidean,  
Jaitzubia aldean, biribilgunea eta oi-

nezkoentzako pasabidea zabaldu izana.

Aspaldiko eskakizuna izan da gure es-
kualdean errepide hau bikoiztu edo 
gutxienez hobetzearena eta Jaitzubiko 
puntu zehatz honetan, arriskua ere 
haundia izaten askotan. Bai alde batetik 
bestera askotan gurutzatu ohi duten 
oinezkoentzat bai Hondarribitik eta 
Irundik Donostirako zentzuan autoak 
elkartzen ziren gunean.

Ba etorri, etorri da azkenean hobekunt-
za hori. Alde batetik, Foru Aldundiak 
biribilgunea eraiki du puntu honetan, 
trafikoak arindu eta ospitalera zein Jait-
zubia aldera sartu-ateratzeak errazago 
eta seguruagoak egiteko.

Bestetik, oinezkoek errepidearen gaine-
tik gurutzatzeko pasabidea badute. La-
nek ia hiru milioi kostatu dute eta askok 
eman diote ongi etorria aldaketari.

30 Albiste Ona HONDARRIBIA 275

ZABALIK DAUDE GI-636 ERREPIDEKO BIRIBILGUNE ETA 
OINEZKOEN PASABIDEA JAITZUBIKO INGURUAN

Duela gutxi zendu zen artista 
haundiak, hil aurreko hilabetee-
tan aukeratu zituen obra hau eta 
bere kokalekua izango zena

Herriko bizilagunen  gora-beherak  irailean - Iraileko liburutegiko datuak

Iraileko eguraldiaren datuak

Arrantzale kofradian irailean saldutakoa  

Hondarribiko behatokia  (1956-2013)

2014ko iraileko batez besteko tenperatura: 20.6 ºC
Iraileko serie klimatologikoaren batez besteko tenperatura: 20.8 ºC
2014ko irailaren sailkapen termometrikoa: Normala.

Temperatura gorenena: 29.0 ºC, hilaren 8an.
Temperatura baxuena: 13.6 ºC, hilaren 17an.

2014ko iraila osoan jasotako euria: 79.4 mm
Iraileko serie klimatologikoaren batez besteko euri kopurua: 114.5 mm
2014ko irailaren sailkapen publiometrikoa: Lehorra.

2014ko iraileko eguzki orduak: 192 ordu
Iraileko serie klimatologikoaren batez besteko eguzki ordu kopurua: 197 ordu 

Haizearen norabide nagusia, iparraldekoa.
Gehienezko haize bolada, 65 km/ordukoa 230ºko norabidearekin, hilaren 13an.

EGUZKI KOPURUA

Bazkide berriak:

- 06 Gizonezkoak
- 06 Emakumezkoak
- 06 helduak eta 06 haurrak
- Guztira 12

Liburuak:

- Berriak
	 - 26 Euskaraz
	 - 74 Gaztelaniaz
	 - 0 Gainontzekoak

- Maileguak
	 - 114 euskaraz
	 - 702 gaztelaniaz
	 - 15 gainontzekoak

	 - guztira 849

Gehien mailegatutako liburuak:

Haurrak: 

- Euskaraz: Arkatz magikoak: Kroko eta 
koloreak

- Gaztelaniaz: KINNEY, Jeff..- Atrapados 
en la nieve.-Molino

Helduak: 

- Euskaraz: GARRO, Lander.- Gerra txi-
kia.- Erein

- Gaztelaniaz: REDONDO, Dolores.- El 
guardián invisible.-Destino

ALTAK ERROLDAN UDALERRI ALDAKETA DELA ETA........ .……..….62
ALTAK JAIOTZENGATIK.....……………………………………….....10
2014/09/30EKO BIZTANLEEN KOPURUA……………………...17093

Txitxarroa.............................................102.419,90
Monja......................................................44.438,00
Hegaluzea...................................................76.495,00
Antxoa...................................................10.000,00
Sardina.................................................436.850,80
Berdela...........................................................655,30
Lampoa............................................................123,80

Boba..................................................1.232,40
Makarela.............................................1.854,60
Zenbait...................................................147,90
Txangurroa..........................................488,00
Melba.....................................................107,70

Guztira.........................................674.813,40

